
Mukundaprasada Stavaraja

ముకున్దప్రసాదస్తవరాజః 

అలఙ్కారమోఙ్కారమఞ్జూషికాయా -

స్త్రిలోకీనిదానం  త్రివేదీ  నిధానమ్ ।
మణిం కఞ్చిదీడే సుమఙ్గల్యశీలం

యశోదానశూరం యశోదాకిశోరమ్ ॥ ౧॥
??ఆన్ద్రాభమిన్ద్వరశ్యామగాత్రం  

సనన్దాదియోగీన్ద్రవన్ద్యం    పవిత్రమ్  ।
శరణ్యం సహస్రాంశుశీతాంశునేత్ర

ప్రపద్యేఽనవద్యాఙ్గమక్రూరమిత్రమ్     ॥౨॥
ప్రకాశైకరూపం   హృదాకాశదీపం

ప్రమాతారవిన్దప్రభాచోరపాదమ్    ।
మహారత్నవిన్యస్తమఞ్జీరభూషా -

మయూఖావలీలిప్తపాదాఙ్గులీకమ్  ॥ ౩॥
సముత్తప్తచామీకరాకారవస్త్రం 

కనద్దివ్యమాణిక్యకాఞ్చీకలాపమ్  ।
స్ఫురత్కౌస్తుభశ్రీపరివ్యాప్తవక్షః -
స్థలీలోలహారావలీరాజమానమ్  ॥ ౪॥

బృహత్కఙ్కణాబద్ధశోణాశ్మమాలా -

రుచిస్తోమసంరక్తహస్తారవిన్దమ్  ।
సువర్ణాఙ్గదజ్యోతిరుద్భాసితాంసం 

పరిష్కారనిష్కేణ పర్యాప్తకణ్ఠమ్  ॥ ౫॥
గదాశఙ్ఖచక్రాసికోదణ్డసేవ్యం  

భుజఙ్గాధిరాజాభిరామోరుబాహుమ్  ।
లసత్కమ్బుబిమ్బోకహృత్కన్ధరాభం

నవీనప్రవాలప్రవాహారుణోష్ఠమ్    ॥౬॥

సువృత్తాతిశుద్ధద్యుతిస్నిగ్ధదన్త   -
ప్రతిక్షిప్తసమ్భిన్నకున్దప్రసూనమ్    ।

హసత్కర్ణికారస్ఫురత్కర్ణికార  -
ప్రభామఞ్జరీపిఞ్జరీభూతగణ్డమ్     ॥ ౭॥

ప్రబుద్ధారవిన్దప్రతీకారనేత్రం    
ప్రకృష్టప్రకాశేన్దుదాయాదవక్త్రమ్      ।

కిరీటద్యుతిక్షిప్తసౌవర్ణగాత్రం 
కృపాలుం పరం నౌమి పద్మాకలత్రమ్  ॥౮॥

సమాకర్ణితోదీర్ణగన్ధర్వచాటు   -

ప్రబన్ధః   పతఙ్గప్రధానాధిరూఢః   ।
ప్రపన్నర్తిహారః  ప్రణోదప్రవీణః 

పురస్తాదదస్తాత్ పురాణః పుమాన్ నః ॥౯॥
సుధాసారసుశ్వేతయా దేహభాసా

సమన్తాన్నిషిఞ్చన్ స పఞ్చాయుధో నః ।
సదా సన్నిధానం నిధానం బుధానాం

విధేయాదమేయాగమాన్తావిధేయః ॥ ౧౦॥
జగన్నాథ జన్మాదయస్తే న సన్తీ-
త్యనేకే గృణన్తి శ్రుతీనాం  నిగుమ్భాః ।

అసక్తస్వభక్తానుకమ్పీ పురస్త్వం
దరీదృశ్యసే దేవ నన్దాదిగేహే  ॥ ౧౧॥

ఇహాజాయమానో ముహుర్జాయతేఽపీ -
త్యసావాదిదేవః శ్రుతిః  కాచిదిన్ధే ।

న చేయం విరోధప్రసక్తిర్యతస్తే 
న ఖల్వీదృశం జన్మకర్మాది దివ్యమ్ ॥ ౧౨॥

య ఏషోఽన్తరాదిత్య ఉద్యత్ప్రకాశః
సువర్ణారుణశ్మశ్రుకేశః   సుపర్ణః  ।

జ్వలద్దివ్యభూషాంశుదేదీప్యమానః
స ఏవేతి నిశ్చీయతే సాధుభిస్త్వమ్ ॥ ౧౩॥

న తత్ర ప్రకాశత్యసౌ  తీవ్రభాను -

ర్న వా శీతభానుర్న తారాకులాని ।
ఇమా విద్యుతో నైవ  వహ్నిః కుతోఽయం

త్వదీయేన సర్వం ప్రకాశన  భాతి ॥ ౧౪॥
రసోఽసి త్వమప్సు ప్రభా  చణ్డమానౌ

సుగన్ధోఽసి  భూమౌ సుధా శీతధామ్ని ।
భవాన్ పుంసి చైతన్యమూష్మా  కృశానౌ

ధనుర్వ్యాని చ త్వం సమీరే చ సత్త్వమ్ ॥ ౧౫॥
నరేన్ద్రం  నరాణాం సురేన్ద్రం  సురాణాం

ధరిత్రీధరాణాం  చ సౌవర్ణశైలమ్   ।
కవీనాం చ శుక్రం  సురాయేం గురూణాం

భృగుం త్వామృషీణాం బుధాః సఙ్గిరన్తే   ॥ ౧౬॥
కుమారో భవాన్ నాథ సేనాపతీనాం

మునీనాం భవాన్ వ్యాసనామా మునీన్ద్రః  ।
భవాన స్థావరాణాం  తుషారాద్రిరుచై  -

ర్భవాన్ పారిజాతోఽస్తి కల్పద్రుమాణామ్  ॥ ౧౭॥
భవాన్ శఙ్కరో నామ రుద్వేషు భద్రో

భవాన్ కాపిలీయోగసిద్ధేషు  మూర్తిః ।
భవాన్ వాసుకిః పన్నగేషు ప్రవీరో

భవానుత్తమౌజాః పతఙ్గేషు  తార్క్ష్యః  ॥ ౧౮॥
భవానక్షరాణామకారః ప్రతీతో

భవాన్ పాణ్డవానామపి  శ్వేతవాహః ।
భవాన్ పాదపానాం వరః పిప్పలద్రు -

ర్భవాన్ సామవేదోఽస్తి వేదేషు శౌరే ॥ ౧౯॥
త్వముచ్చైఃశ్రవా   వాజినాం వారణానాం

త్వమైరావతస్త్వం  గవాం కామధేనుః ।
త్వమమ్భోధిజన్మాసి రత్నం మణీనాం

త్వమోఙ్కారనామాసి మన్త్రో మనూనామ్ ॥౨౦॥
శ్రియా  సంవిదా వా బలేనాపి శక్త్యా

రుచా వాపియుక్తం పరం వస్తు యద్యత్ ।

తదేతత్ సమస్తం పురాణప్రవీణ
త్వదీయాంశసమ్భూతమేవామనన్తి ॥౨౧॥

జ్వలత్యగ్నిరూర్ధ్వం  మరుద్ వాతి దివ్యం
తపత్యేష భానుః సృజత్యభ్రమమ్భః  ।

భుజఙ్గాధిరాజో  భువం చాపి ధత్తే
తవైవ  శ్రియేతి  శ్రుతిః  ప్రాహ  శౌరే ॥౨౨॥

రమానాథ మధ్యేహృదమ్భోజమధ్యే
సదా సన్నివిష్టం  భవన్తం స్మరన్తః ।

అపారం సముత్తీర్య సంసారవార్ధిం
పరం తత్పదం తే భజన్తే హి సన్తః ॥౨౩॥

సలక్ష్మీకమమ్భోధిమధ్యాధివాసం
సముల్లాసికల్హారమాలాభిరామమ్   ।

ఘనశ్యామవర్ణం  కదాచిద్ భవన్తం
పరం భావయన్తో భవన్తీహ ధన్యాః ॥౨౪॥

భవాన్ శఙ్ఖచక్రే  దధద్ భానుచక్రే
సరోజాక్ష సంవీక్ష్యతే యేన సాక్షీ ।

స నిర్ధూతపాపస్తథా  చాకశీతి
ప్రకృష్టోఽనికృష్టో   యథా భానుకాన్తః ॥౨౫॥

యదా చిన్త్యసే యైర్హరే   చన్ద్రబిమ్బే
సువాభిః ప్రభాభిః  ప్రపఞ్చం  నిషిఞ్చన్ ।

తదా త్వం పురస్తాన్మనస్తాపమాలా-

మశేవామమీషాం ధునీషే నిమేషాత్ ॥౨౬॥
వరం పుస్తకం చాభయం హస్తపద్మే-
ర్వహన్నక్షమాలామపి స్ఫాటికీం త్వమ్ ।

సుధానాథ సమ్భావ్యసే యేన శుభ్రః
స కర్తా భవేదాశు కావ్యావలీనామ్ ॥౨౭॥

ముహుర్వల్లవీనాం  గణం మోహయన్తం
ప్రలమ్బాలకాన్తం  కదమ్బాధిరూఢమ్ ।

నిధత్తే యదా కృష్ణ చిత్తే  స్థితం  త్వాం

తదా కామినీనాం భవేదేవ కామః ॥౨౮॥
మహానీలగోత్రప్రభామిత్రగాత్రం   

మహాచిత్రమాయూరపిఞ్ఛావతంసమ్  ।
మహానన్దగోవృన్దమధ్యస్థితం    త్వాం

మహాన్తః స్మరన్తో మహీపా భవన్తి ॥౨౯॥
సమాక్రమ్య  పాదేన దుష్టం  భుజఙ్గం

సమాలమ్బ్య హస్తేన పుచ్ఛం తదీయమ్ ।
సలీలం ఫణామణ్డలే  తస్య నృత్యన్

సమాధీయసే సాధుచిత్తే విషార్తే ॥ ౩౦॥
సముద్ధృత్య  గోవర్ధనం  ఛత్రరూపం

సమస్తాని భూతాని భీతాని వర్షాత్  ।
అవన్తం భవన్తం సకృచ్చిన్తయన్తో

దురన్తాననన్తాపదబ్ధీంస్తరన్తి    ॥ ౩౧॥
పవిత్రం  విచిత్రం  త్వదీయం చరిత్రం

సమాకర్ణ్య  కర్ణామృతం  పూర్ణకామాః  ।
గలత్తోయనేత్రాః  స్ఫురద్రోమగాత్రాః 

ప్రహర్షప్రకర్షప్రవాహం      ప్రయాన్తి  ॥ ౩౨॥
కృతీ జీర్ణచేలః  కుచేలః కృశస్త్వాం

ప్రపేదే  యదా దేవభావానభిజ్ఞః  ।
సమస్తాని భాగ్యాని తస్మై  తదానీ-
మదాస్త్వం దురాపాని తత్తాదృశాని ॥ ౩౩॥

హరే కృష్ణ కృష్ణేతి  కృష్ణాం  వదన్తీ-
మరక్షః సమక్షం రిపూణాం సభాయామ్ ।

అరణ్యే శరణ్యోఽభవః పాణ్డవానాం
సరస్యాం గజస్యాపి జీవాతురాసీః ॥ ౩౪॥

అహో దేవదేవ ప్రభో  కైటభారే
కుమారం చిరప్రాప్తకీనాశలోకమ్   ।

ముకున్ద్రాదిశస్త్వం  ముదం చాప్యపూర్వా-
ముపాధ్యాయవర్యాయ విద్యాప్రదాయ  ॥ ౩౫॥

ఇహానేకశోకావలీఢాయ గాఢం
ప్రతప్తాయ  విత్తానిలశ్లేష్మపూగైః   ।

హృషీకేశ హీనాయ దీనాయ మహ్యం
ప్రసీద  ప్రసీద  ప్రసీద  ప్రసీద  ॥ ౩౬॥

వదేయం వదేయం భవన్నామ దివ్యం
భజేయం భజేయం త్వదీయం ప్రపన్నమ్  ।

జపేయం జపేయం మనుం తావకీనం
స్మరేయం స్మరేయం తవైవాఙ్ఘ్రిపద్మమ్   ॥ ౩౭॥

హరే చక్రధారిన్  హరే హ్లాదకారిన్
మహానక్రవైరిన్   మహీభారహారిన్ ।

అహం త్వత్కథాదుగ్ధపానం  వినాన్యత్
త్యజేయం త్యజేయం త్యజేయం త్యజేయమ్ ॥ ౩౮॥

ఇదం దేవ దృష్టిద్వయం  మామకీనం
తవైవాఙ్గసౌన్దర్యమీక్షేత    సాక్షాత్ ।

అసో నాసికాపి ప్రజిఘ్రేత్   పవిత్రం
భవత్పాదమూలార్పితం పత్రపుష్పమ్  ॥ ౩౯॥

నమేదేషమూర్చా పదామ్భోరుహం తే
తవైవార్చయేత్  తావిమౌ చాపి హస్తౌ ।

త్వదీయాని పుణ్యాని ధామాని గచ్ఛేత్
పదద్వన్ద్వమేతన్మమానన్త  విష్ణో ॥ ౪౦॥

పురే వా బనే వా గిరౌ వా సముద్రే
యదా యత్ర కుత్రాపి  యాయాజ్జనోఽయమ్  ।

తదా తత్ర తత్రాపి  పక్షీన్ద్రకేతో
భవానేవ భద్రం  విధేయాదమేయమ్ ॥ ౪౧॥

తనోతి శ్రియం  తావదాధిం ధునీతే
కరోతి ద్రుతం  శర్మ కర్మాణి దోగ్ధి ।

ప్రతాపం  దురాపం చ విజ్ఞానరత్నం
ప్రదత్తే   చ ముక్తిం ముకున్దప్రసాదః   ॥ ౪౨॥

ఇతి ముకున్దప్రసాదో   నామ స్తోత్రరాజః  సమ్పూర్ణః  ।
స్తోత్రసముచ్చయః  ౨ (౬౭)
6 sanskritdocuments.org



ముకున్దప్రసాదస్తవరాజః 

Proofread by Rajesh Thyagarajan

Mukundaprasada Stavaraja

pdf was typeset on June 29, 2023

Please send corrections to sanskrit@cheerful.com

mukundaprasAdastavarAjaH.pdf 7


	Document Information
	Document Text
	Document Credits

